
BIZTANLERIAREN ETA ETXEBIZITZEN ERROLDA. BIZTANLERIAREN EGITURA. EGOERA ZIBILA. 
2022/01/01 

Euskal AEn bizi den 18 urtetik gorako 
biztanleriaren % 50 baino gehiago ezkonduta edo 

erregistratutako batasun bidez lotuta dago 

20 urtetik 29 urtera bitartean, pertsonen % 92 baino gehiago ezkongabeak 
dira 

 

Euskal AEko 18 urteko eta hortik gorako biztanleriaren % 50,9, 935.358 pertsona, 
ezkonduta edo erregistratutako batasun bidez lotua dago 2022ko urtarrilaren 1ean, 
Eustaten datuen arabera. Ondoren, kopuru aldetik, biztanleria ezkongabea (634.326 
pertsona, % 34,5) eta alarguntasun-egoeran dauden biztanleak (143.159 pertsona, 
% 7,8) daude, eta, azkenik, biztanleria dibortziatua edo legez banandua (123.716 
pertsona, % 6,7).   

Hiru lurralde historikoetan biztanleria ezkonduaren proportzioa da handiena, eta 
ehunekoak oso antzekoak dira: Bizkaian eta Gipuzkoan, bi kasuetan, % 51 dira, eta 
Araban zertxobait gutxiago, % 50,6. Bestalde, handiagoa da ezkonduta dauden gizonen 
proportzioa emakumeena baino (% 52,7 eta % 49,3, hurrenez hurren). Adin-taldeen 
arabera, ezkonduen proportzioak nabarmen egiten du gora 30 urtetik gora, eta 
proportzio altua mantentzen da 69 urtera bitartean.  

Lurralde-mailan, zenbait alde daude, eta Arabak du biztanleria ezkongabearen 
proportziorik handiena (% 35,7koa, lurralde historiko guztietakoa % 34,5ekoa izanik). 
Bizkaiak du biztanleria alargunaren proportziorik handiena (% 8,4) eta Gipuzkoak Euskal 
AEko guztizko proportzioen antzekoenak ditu (% 7,8). Dibortziatutako edo legez 
banandutako biztanleriaren proportzioa antzekoa da hiru lurraldeetan: % 6,5ekoa 
Gipuzkoan, % 6,8koa Bizkaian eta % 6,9koa Araban; guztiak hiru lurraldeetako batez 
bestekoaren inguruan dabiltza (% 6,7).   

Emakumeek gizonek baino alarguntasun- eta dibortzio-ehuneko 
handiagoak dituzte 

Gizon eta emakumeentzako egoera zibilaren banaketak zenbait alde ditu, eta alde 
nabarmenena alarguntasun-egoeran dago, izan ere, emakumeen proportzioa (% 12,7) 
gizonena baino askoz ere handiagoa da (% 2,5). Alde hori areagotu egiten da adin talde 
zaharrenetan, eta, bereziki, 60 urtetik gora, emakume alargunen ehunekoak oso 
nabarmen egiten baitu gora (80 urtetik gorakoen % 63).   

  

Gainerako egoera zibilei dagokienez, 18 urtetik gorako gizonen % 52,7 ezkonduta 
daude, eta emakumeen kasuan % 49,3; gizonen % 38,5 eta emakumeen % 30,9 
ezkongabeak dira. Azkenik, emakumeen artean gizonen artean baino handiagoa da 
dibortziatuen eta bananduen proportzioa (% 7,1 eta % 6,4, hurrenez hurren), eta 
guztizkoaren antzeko proportzioak dira (% 6,7).  

Egoera zibilean alderik handienak adin-taldeetan daude  

20 eta 29 urte bitartean biztanleriaren gehiengoa ezkongabea da (% 92,3), eta 
ezkonduen ehunekoa % 7,4koa da. 30 urtetik 39 urtekoen taldean, ezkonduen 
ehunekoak nabarmen egiten du gora (% 38,9), eta ezkongabeenak behera egiten du 
(% 57,8).  40 urtetik 49 urtera bitarteko eta 50 urtetik 59 urtera bitarteko adin-taldeetan, 
biztanleriaren gehiengoa (% 57,2 eta % 62,9, hurrenez hurren) ezkonduta dago, eta 
nabarmen egiten du behera adin-talde horietan ezkongabeen ehunekoak.   

60 urtetik 69 urtera eta 70 urtetik 79 urtera bitarteko adin-taldeetan ere ezkonduen 
ehunekoa handia da (% 69,5 eta % 67,7, hurrenez hurren), baina gora egiten hasten da 
alargunen ehunekoa, eta % 7ra iristen da 60 urtetik 69 urtera bitarteko adin-taldean eta 
% 18,1era 70-79 adin-taldean. 80 urtetik gorakoen taldean, pertsonen % 41,5 ezkonduta 
dagoen arren, alargunen ehunekoak asko egiten du gora (% 47,1).   

Egoera zibila eta eskualdeak 

Arabako Kantaurialdea eta Goierri dira ezkonduen edo erregistratutako batasun bidez 
lotutakoen ehunekorik handiena dutenak (% 54tik gora), Euskal AEko ehunekoa 
nabarmen gaindituz (% 50,9). Beste muturrean, ezkonduen ehunekoa nabarmen da 
baxuagoa Arabako Lautadan (% 49,9) eta Markina-Ondarroan (% 49,6), baita 
Donostialdean ere (% 49).  

Euskal AEko biztanleriaren banaketa egoera zibilaren arabera, adin-talde eta 
sexuari jarraiki (%). 2022/01/01

Ezkongabea Ezkondua edo lotura erregistratuan Alarguna Legez dibortziatua edo banandua
Iturria: Eustat. Biztanleriaren eta 
etxebizitzen errolda. Biztanleriaren 
egitura

Ezkongabeei dagokienez, batez bestekoa (% 34,5) baino ehuneko handiagoak 
dituztenak dira Arabako Errioxa (% 36,6), Donostialdea eta Gorbeialdea (bi kasuetan 
% 36,5).  Bestalde, Arabako Kantaurialdeak du ezkongabeen ehunekorik handiena 
(% 31,2), Durangaldearekin (% 32,5) eta Enkarterrirekin (% 32) batera. 

  

 

Alargunen proportzioagatik Bilbo Handia eta Markina Ondarroa nabarmentzen dira 
(% 8,7 eta % 8,6), Euskal AEko batez bestekoa gaindituz (% 7,8).  Beste muturrean, 
alargunen ehunekorik baxuena Gorbeialdeak du (% 5,2), eta, ondoren, Plentzia-
Mungiak eta Añanak (% 6 bi kasuetan).  

Azkenik, dibortziatuen edo bananduen ehunekoa handiagoa da Añanan (% 8,2) eta 
Bidasoa Beherean (% 8), autonomia-erkidegoko batez bestekoarekin alderatuta (% 6,7). 
Beste muturrean, Debagoiena da kategoria horretan ehuneko baxuena duena (% 4,8), 
Urola-Kosta eta Goierrirekin batera (% 5 eta % 5,1, hurrenez hurren).   

Ezkongabeen ehunekoa handiagoa da hiriburuetan  

Euskal AEko hiru hiriburuetako –Bilbo, Donostia eta Gasteiz– egoera zibilari buruzko 
datuetan aldeak daude autonomia-erkidegoko batez bestekoarekin alderatuta.   

Hiru hiriburuetan ezkongabeen ehunekoa Euskal AEko batez bestekoaren gainetik dago 
(% 34,5), ordena honetan: Donostia (% 38), Bilbo (% 36,5) eta Gasteiz (% 36,3). 

Hiriburuetako ehunekoa Euskal AEko batez bestekoaren (% 50,9) azpitik dago 
ezkonduta edo erregistratutako batasunean lotuta dauden pertsonei dagokienez: Bilbo 
eta Donostia dira ehuneko baxuenak (% 47,3), eta Gasteiz (% 49,7). 

Alargunen ehunekoa autonomia-erkidegoko batez bestekoa (% 7,8) baino handiagoa da 
Bilbon (% 8,9). Eta bai Gasteizen (% 6,8) eta bai Donostian (% 7,3) ehunekoa batez 
bestekoa baino baxuagoa da. 

Azkenik, dibortziatuta edo legez bananduta dauden pertsonen proportzioak oso 
antzekoak dira hiru hiriburuetan: Bilbon (% 7), Gasteizen (% 7,1) eta Donostian (% 7,3), 
guztietan Euskal AEko batez bestekoaren gainetik (% 6,7).  

Laburbilduta, Euskal AEko hiriburuek ezkongabeen proportzio handiagoa eta ezkonduta 
edo erregistratutako batasunean lotuta dauden pertsonen proportzio txikiagoa dute, 
Euskal AEko batez bestekoarekin alderatuta. Bilbo nabarmentzen da alargunen 
proportzio handiagoa izateagatik, eta Donostia eta Gasteiz dibortziatuta edo legez 
bananduta dauden pertsonen ehuneko handiagoa izateagatik.   

